
O‘ZBEK MILLIY KURASHINING 
TARIXIY RIVOJLANISH 

BOSQICHLARI VA UNING 
YOSHLAR TARBIYASIDAGI 

PEDAGOGIK AHAMIYATI
Xomudjonova Feruza Komiljon qizi
Shahrisabz davlat pedagogika instituti

Jismoniy madaniyat kafedrasi mudiri (PhD) dotsent

Almardanov Xasan Asqarovich
Jismoniy madaniyat yo‘nalishi 4-kurs talabasi

Annotatsiya: Mazkur maqolada o‘zbek milliy kurashining shakllanishi va taraqqiyoti tarixiy bosqichlar asosida tizimli 
ravishda tahlil qilingan. Unda kurashning an’anaviy xalq o‘yini va jang san’ati shaklidan zamonaviy sport turi darajasiga 
evolyutsion rivojlanish jarayoni yoritilgan. Tadqiqot doirasida milliy kurashning qadimiy marosimlar, xalq sayillari, harbiy-jis-
moniy tayyorgarlik hamda mahalla madaniyati bilan uzviy bog‘liqligi ilmiy asosda ochib berilgan. Shuningdek, kurashning 
yoshlar tarbiyasida intizom, mardlik, hurmat, sabr-toqat, vatanparvarlik hamda sog‘lom turmush tarzini shakllantirishdagi 
pedagogik imkoniyatlari asoslab berilgan. Muallif tomonidan milliy kurash nafaqat sport faoliyati, balki milliy qadriyatlarni 
avloddan-avlodga uzatishda muhim tarbiyaviy mexanizm sifatida talqin etiladi.

Kalit so‘zlar: milliy kurash, tarixiy rivojlanish, yoshlar tarbiyasi, pedagogik ahamiyat, milliy qadriyatlar, jismoniy tarbiya, 
ma’naviy tarbiya, sport madaniyati, vatanparvarlik, iroda.
Abstract: This article provides a systematic analysis of the historical stages in the formation and development of Uzbek 
national kurash. It highlights the evolutionary transformation of kurash from a traditional folk contest and martial art into a 
modern sport. The study reveals the intrinsic connections of kurash with ancient rituals, public festivities, military-physical 
training, and local community (mahalla) culture. Furthermore, the pedagogical potential of kurash in fostering discipline, 
courage, respect, patience, patriotism, and healthy lifestyle habits among young people is substantiated. The author 
interprets kurash not only as a sport activity but also as an important educational mechanism for transmitting national 
values across generations.

Key words: Uzbek national kurash, historical development, youth education, pedagogical significance, national values, 
physical education, moral education, sports culture, patriotism, willpower.
Аннотация: В данной статье системно анализируются этапы формирования и развития узбекского националь-
ного кураша на основе исторического подхода. Раскрывается процесс его эволюции от традиционного народ-
ного состязания и формы единоборства к современному виду спорта. В исследовании обоснована тесная связь 
кураша с древними обрядами, народными праздниками, военно-физической подготовкой и культурой махалли. 
Особое внимание уделено педагогическим возможностям кураша в воспитании у молодежи дисциплины, муже-
ства, уважения, терпения, патриотизма и навыков здорового образа жизни. Кураш рассматривается не только как 
спортивная деятельность, но и как эффективный механизм передачи национальных ценностей от поколения к 
поколению.

Ключевые слова: национальный кураш, историческое развитие, воспитание молодежи, педагогическое зна-
чение, национальные ценности, физическое воспитание, духовное воспитание, спортивная культура, патриотизм, 
волевая устойчивость.

KIRISH
Jahon sport maydonida milliy kurashning nufuzi ortib borayotgan hozirgi davrda uning tarixiy ildizlarini va 

tarbiyaviy imkoniyatlarini qayta ko‘rib chiqish ilmiy jihatdan dolzarb masalalardan biri hisoblanadi. O‘zbek milliy 
kurashi xalqning jismoniy madaniyati, urf-odati, musobaqa ruhi va ma’naviy qarashlari bilan uzviy bog‘langan 
hodisadir. U faqat bellashuv usuli emas, balki xalqning mardlik, halollik, kuch, sabr, or-nomus, ustozga hurmat, 
raqibga ehtirom singari qadriyatlarini avloddan avlodga uzatib kelgan tarbiyaviy maktab vazifasini ham 
bajargan [1]. Shu ma’noda kurash tarixini o‘rganish sport tarixini emas, balki milliy tarbiya tajribasini tahlil qilish 
demakdir.

Bugungi ta’lim va tarbiya tizimida yoshlar bilan ishlashning samarali vositalarini izlash kuchaymoqda. 
Raqamli muhit, kamharakat turmush tarzi, bo‘sh vaqtning beqaror tashkil etilishi, emotsional zo‘riqish va ijtimoiy 
ta’sirlarning keskinlashuvi sharoitida yoshlarni jismonan chiniqqan, ruhiy barqaror, ijtimoiy mas’uliyatli shaxs 
etib tarbiyalash muhim bo‘lib qolmoqda. Ana shunday sharoitda milliy kurashning imkoniyatlari yangicha baho
lanishi lozim. Chunki kurash mashg‘ulotlari tanani chiniqtirish bilan birga xulqni me’yorlashtiradi, iroda va o‘zini 
boshqarish ko‘nikmalarini mustahkamlaydi, jamoa muhitida o‘zini tutish madaniyatini shakllantiradi [2].

Mazkur maqolaning maqsadi o‘zbek milliy kurashining tarixiy rivojlanish bosqichlarini tahlil qilish va uning 
yoshlar tarbiyasidagi pedagogik ahamiyatini asoslashdan iborat. Tadqiqot obyekti sifatida o‘zbek milliy kurashi, 
predmeti sifatida esa uning tarbiyaviy-pedagogik salohiyati tanlandi. Tadqiqot vazifalari kurash taraqqiyotining 
asosiy davrlarini ajratish, ularning mazmunini tavsiflash, milliy kurashning yoshlar tarbiyasiga ta’sir mexanizm-
larini aniqlash hamda amaliy tavsiyalar ishlab chiqishdan iborat.

MAVZUG OID ADABIYOTLAR SHARHI
Milliy sport turlari va ularning ijtimoiy-madaniy funksiyalariga doir ishlarda kurash ko‘pincha xalqning 

an’anaviy jismoniy madaniyati elementi sifatida tavsiflanadi. Xalq pedagogikasiga oid tadqiqotlarda o‘yin, muso-
baqa va xalq sayillari yosh avlodni jamoaga moslashtirish, ijtimoiy rollarni o‘zlashtirish, mehnat va jangovar 
tayyorgarlikni shakllantirish vositasi sifatida izohlanadi [3]. Ana shu yondashuv kurashga nisbatan ham to‘liq 
tatbiq etiladi. Sababi kurash qadimdan turli marosimlar, bayramlar, hosil sayillari, to‘ylar va xalq yig‘inlarining 
tarkibiy qismi bo‘lib kelgan.

Kurash tarixiga bag‘ishlangan sportshunoslik manbalarida uning kelib chiqishi Markaziy Osiyoning qa
dimiy turmush tarzi, jamoaviy hayot shakllari va jangovar tayyorgarlik amaliyoti bilan bog‘lanadi [4]. Ushbu 
manbalarda kurashning faqat jismoniy mashq emasligi, unda axloqiy me’yorlar ustuvorligi, ayniqsa halollik va 
raqibga hurmat tamoyili doimo saqlanganligi ko‘rsatiladi. Zamonaviy kurash qoidalarining shakllanishi, muso-
baqa tizimining standartlashuvi va xalqaro maydonga chiqishi esa alohida bosqich sifatida baholanadi [1].

Pedagogik adabiyotlarda sportning tarbiyaviy mohiyati haqida ko‘plab fikrlar mavjud. Jismoniy tarbiya 
nazariyasiga ko‘ra, sport mashg‘ulotlari shaxsda maqsadga intilish, emotsional barqarorlik, mas’uliyat, o‘zini 
boshqarish va jamoaviy munosabatlarni rivojlantiradi [5]. Milliy sport turlarining afzalligi shundaki, ular umumiy 
pedagogik vazifalarga qo‘shimcha ravishda tarixiy xotira, madaniy identifikatsiya va milliy g‘ururni ham mustah-
kamlaydi [6]. Biroq ko‘plab ishlarda o‘zbek milliy kurashining aynan yoshlar tarbiyasidagi pedagogik ahami-
yati tarixiy rivojlanish bosqichlari bilan bog‘liq holda yetarli darajada tizimlashtirilmagan. Mazkur maqolaning 
yangiligi ham ana shu ikki yo‘nalishni bir butun tahlil doirasida birlashtirganidadir.

TADQIQOT METODOLOGIYASI
Tadqiqotda tarixiylik, tizimlilik, qiyosiy tahlil, pedagogik interpretatsiya va manbalarni mazmuniy umum-

lashtirish metodlaridan foydalanildi. Avvalo, kurashga oid tarixiy, sportshunoslik va pedagogik manbalar sara
lanib, ulardagi g‘oyalar davrlashtirish tamoyili asosida tartiblandi. So‘ng an’anaviy kurashning ijtimoiy vazifalari 
bilan zamonaviy sport kurashining tarbiyaviy vazifalari o‘zaro qiyoslandi. Mazkur yondashuv kurashning tashqi 
shakli o‘zgargan bo‘lsa-da, uning ichki tarbiyaviy mazmuni ko‘plab jihatlarda saqlanib qolganini ko‘rsatish 
imkonini berdi.

Tadqiqotda kurashning yoshlar tarbiyasidagi ahamiyatini baholash uchun pedagogik mezonlar ishlab 
chiqildi. Ular quyidagilarni qamrab oldi: jismoniy rivojlanish, iroda sifatlari, axloqiy me’yorlarga sodiqlik, jamoa 
bilan munosabat, milliy qadriyatlarga hurmat va sog‘lom turmush odatlari. Har bir mezon kurash mashg‘ulotla-
rining mazmuni, musobaqa jarayonidagi xulq, ustoz-shogird an’anasi va kurash marosimlari bilan bog‘liq holda 
talqin qilindi [5; 6].

Metodologik jihatdan maqola IMRAD talabi asosida qurildi. Kirishda muammo dolzarbligi va tadqiqot 
maqsadi belgilandi, adabiyotlar sharhida mavjud qarashlar tahlil qilindi, metodologiya qismida foydalanilgan 
usullar izohlandi, tahlil va natijalar bo‘limida tarixiy bosqichlar hamda pedagogik xulosalar ochib berildi. Bunday 
qurilish mavzuni izchil yoritish, tarixiy materialni pedagogik natija bilan bog‘lash va amaliy tavsiyalar chiqa
rishga xizmat qildi.

TAHLIL VA NATIJALAR
O‘zbek milliy kurashining tarixiy rivojlanish jarayonini shartli ravishda to‘rt asosiy bosqichga ajratish 

mumkin: qadimgi-an’anaviy bosqich, o‘rta asrlar va xonliklar davri, XX asrning institutsionallashuv bosqichi, 
mustaqillikdan keyingi milliy va xalqaro yuksalish bosqichi.

Birinchi bosqichda kurash xalqning kundalik turmushi, harbiy tayyorgarligi va marosim madaniyati tarkibida 
yashagan. Kurash polvonlari jismoniy kuch timsoli bo‘lish bilan birga, el orasida halollik va mardlik namunasi 

sifatida qadrlangan [3; 4]. Bu davrda yozma qoidalar to‘liq shakllanmagan bo‘lsa-da, bellashuv axloqiy me’yor-
larga asoslangan.

Ikkinchi bosqichda kurash xalq sayillari, to‘ylar va ommaviy tomoshalarda keng qo‘llanilgan hamda mahalliy 
maktablar shakllangan. Kurash faqat kuch sinash maydoni emas, balki yosh yigitlarning ijtimoiy yetukligini 
ko‘rsatadigan sinov vazifasini bajargan. Ustoz-shogirdlik, odob, navbat kutish, yoshi kattaga ehtirom, g‘ala-
bani kibrsiz qabul qilish singari sifatlar kurash muhitida o‘rgatilgan [2]. Shu bois kurash yoshlar uchun norasmiy 
tarbiya instituti bo‘lgan.

Uchinchi bosqich XX asrga to‘g‘ri keladi. Bu davrda jismoniy tarbiya tizimlarining qayta tashkil etilishi, sport 
mashg‘ulotlarining markazlashuvi, musobaqalarning reglamentlashtirilishi kuzatildi. Kurashning ayrim hududiy 
ko‘rinishlari saqlangan holda, uning texnik va tashkiliy xususiyatlari umumlashtirila boshladi. Ayniqsa, XX asr 
oxirlarida kurash qoidalarini zamonaviy sport talablariga moslashtirish jarayoni tezlashdi. Manbalarda 1998-
yilda Toshkentda 28 davlat vakillari ishtirokida Xalqaro Kurash Assotsiatsiyasi tashkil etilgani, 1999-yilda ilk 
jahon chempionati o‘tkazilgani qayd etiladi [1]. Bu hodisa kurash tarixida burilish nuqtasi bo‘lib, milliy merosning 
sport diplomatiyasi vositasiga aylanishini boshlab berdi.

To‘rtinchi bosqich mustaqillikdan keyingi rivojlanish davri bilan xarakterlanadi. Kurash milliy sport ramzi 
sifatida davlat va jamoatchilik e’tiborida bo‘ldi, uning moddiy bazasi, musobaqa tizimi va ommaviylashuvi 
kengaydi. Xalqaro tuzilmalarning paydo bo‘lishi, qit’a va jahon miqyosidagi musobaqalarning yo‘lga qo‘yilishi, 
o‘quv-uslubiy qo‘llanmalar va trenerlar tayyorlash tizimining shakllanishi kurashni professional sport darajasiga 
olib chiqdi [1; 7]. Shu bilan birga, kurashning ma’naviy mazmuni - halollik, hurmat va pok bellashuv ruhi - uning 
asosiy belgisi sifatida saqlab qolindi.

Tahlil shuni ko‘rsatdiki, tarixiy bosqichlar o‘zgargan sari kurashning tashkiliy shakli yangilangan, ammo 
tarbiyaviy yadrosi deyarli uzilmagan. Aynan mana shu uzluksizlik uni yoshlar tarbiyasida samarali vosita etib 
ko‘rsatadi. Kurash mashg‘ulotlari, avvalo, jismoniy rivojlanishga xizmat qiladi. Bellashuvda muvozanat, tezkor 
fikrlash, koordinatsiya, chidamlilik va mushak kuchi bir butun holda ishga tushadi [5]. Biroq masalaning eng 
muhim tomoni shundaki, bu jismoniy sifatlarga axloqiy boshqaruv hamrohlik qiladi. Har bir usulni bajarish 
intizom, qoidaga bo‘ysunish va nazoratni talab etadi. Demak, kurash tanani emas, xulqni ham mashq qildiradi.

Yoshlar tarbiyasidagi pedagogik ahamiyatning ikkinchi qatlami iroda tarbiyasidir. Kurashchi raqib bilan 
yuzma-yuz bellashar ekan, qo‘rquvni yengish, vaziyatni to‘g‘ri baholash, muvaffaqiyatsizlikdan keyin ham o‘zini 
tiklash, g‘alabada me’yorni saqlashga o‘rganadi. Bu sifatlar ta’lim jarayoni, mehnat faoliyati va kundalik hayotda 
ham zarur hisoblanadi. Pedagogik nuqtayi nazardan, kurash mashg‘ulotlari o‘z maqsadini kechiktirib bo‘lsa 
ham saqlab qolish, qiyinchilikka bardosh berish va o‘zini tuta bilish ko‘nikmalarini kuchaytiradi [6].

Uchinchi qavat milliy-o‘zlik va ma’naviy tarbiya bilan bog‘liq. Milliy kurash bilan shug‘ullangan o‘smir va 
yoshlar o‘z xalqining sport madaniyati, tarixiy an’analari va qahramonlik timsollariga yaqinlashadi. Kurash 
haqidagi rivoyatlar, polvonlar haqida shakllangan ijtimoiy obrazlar, marosimiy elementlar va ustoz-shogird 
munosabatlari shaxsda milliy mansublik hissini kuchaytiradi [3]. Bu esa globallashuv sharoitida madaniy ildiz
lardan uzilmaslik uchun muhim omildir.

To‘rtinchi jihat ijtimoiylashuv bilan bog‘lanadi. Kurash zali yoki maydoni individual yutuq makoni bo‘lsa ham, 
uning ichki muhitida jamoaviy tartib kuchli. Mashg‘ulot rejimiga rioya qilish, sherik bilan ishlash, hakam qaro-
rini qabul qilish, raqibga hurmat ko‘rsatish, kichiklarga o‘rnak bo‘lish kabi holatlar yoshlarni ijtimoiy normalar 
asosida harakat qilishga o‘rgatadi. Bunday muhit ayniqsa o‘smirlik davrida foydalidir, chunki ayni shu bosqichda 
shaxs o‘zini namoyish etish, raqobat qilish va e’tirof topishga kuchli ehtiyoj sezadi. Kurash ana shu ehtiyojni 
tartibli, ijtimoiy jihatdan maqbul shaklda qondiradi [2; 5].

Quyidagi jadval kurash taraqqiyotining tarixiy bosqichlari bilan uning ustuvor pedagogik vazifalari o‘rtasi-
dagi bog‘liqlikni umumlashtiradi.

1-jadval: Kurash taraqqiyotining tarixiy bosqichlari
Bosqich Asosiy tavsif Ustuvor pedagogik vazifa

Qadimgi-an’anaviy 
bosqich

Marosim, sayil, harbiy-jismoniy tayyorgarlik bilan 
bog‘liq xalq bellashuvi

Mardlik, halollik, jismoniy chiniqish, 
jamoaga moslashuv

O‘rta asrlar va xonliklar 
davri

To‘y, xalq yig‘ini va ommaviy tomoshalarda 
polvonlik maktabining rivojlanishi

Ustozga hurmat, odob, sabr, ijtimoiy 
e’tirofga munosib bo‘lish

XX asr institutsionallashuv 
bosqichi

Qoidalar va musobaqa tizimining shakllanishi, 
sportlashuv

Intizom, qoidalarga bo‘ysunish, 
maqsadga yo‘naltirilgan mashq

Mustaqillikdan keyingi 
bosqich

Milliy va xalqaro sport sifatida kengayish, 
professional tizimning rivoji

Vatanparvarlik, milliy g‘urur, sog‘lom 
turmush, global maydonda o‘zlikni 
namoyish etish

Jadvaldan ko‘rinadiki, kurash tarixining har bir bosqichi ma’lum ijtimoiy vazifani bajargan bo‘lsa, tarbiyaviy 
nuqtayi nazardan ularning barchasida shaxsni chiniqtirish g‘oyasi markazda turadi. Farq shundaki, an’anaviy 
davrda bu jarayon ko‘proq xalq urf-odati va norasmiy ijtimoiy nazorat orqali amalga oshgan bo‘lsa, zamonaviy 
bosqichda u ta’lim, sport tayyorgarligi va musobaqa reglamenti bilan boshqarilmoqda. Shunday bo‘lsa ham, 
kurashning yoshlar ruhiyatiga ta’sir mexanizmi - kuchni mas’uliyat bilan uyg‘unlashtirish - o‘z ahamiyatini saqlab 
qolgan [1; 5].

XULOSA VA TAKLIFLAR
Olib borilgan tahlil natijasida o‘zbek milliy kurashi oddiy sport turi emas, balki ko‘p qatlamli tarixiy-peda-

gogik hodisa ekani aniqlandi. Uning qadimgi marosimiy va jangovar ildizlari, xalq hayoti bilan bog‘liq tarbiyaviy 
vazifalari, keyingi bosqichlarda sport sifatida standartlashuvi hamda mustaqillik davrida milliy ramz darajasiga 
ko‘tarilishi yagona mantiqiy rivojlanish zanjirini tashkil etadi. Mazkur zanjirda o‘zgarmay qolgan asosiy mazmun 
halollik, mardlik, iroda, hurmat va jismoniy barkamollikka intilishdir [1; 6].

Pedagogik nuqtayi nazardan, kurash yoshlar tarbiyasida kamida besh yo‘nalishda samarali vosita bo‘lib 
xizmat qiladi: jismoniy chiniqish, irodaviy tayyorgarlik, axloqiy me’yorlarni o‘zlashtirish, ijtimoiylashuv va milliy 
o‘zlikni mustahkamlash. Shu sababli umumta’lim maktablari, sport maktablari, oliy ta’lim muassasalari hamda 
mahalla miqyosidagi tarbiyaviy ishlar tizimida kurashdan maqsadli foydalanish maqsadga muvofiq.

Amaliy jihatdan quyidagi takliflar ilgari suriladi.

Birinchidan, jismoniy tarbiya dasturlarida milliy kurashning tarbiyaviy mazmunini ochib beruvchi nazariy 
bloklar kuchaytirilishi zarur.

Ikkinchidan, kurash bo‘yicha trener va pedagoglar tayyorlashda ustoz-shogird etikasi, sport pedagogikasi 
va milliy qadriyatlar integratsiyasiga alohida e’tibor qaratilishi lozim.

Uchinchidan, maktab va kollej yoshidagi o‘quvchilar uchun kurash asosidagi tarbiyaviy klublar, ochiq 
mashg‘ulotlar va mahalla bilan hamkorlikdagi musobaqalar ko‘paytirilsa, yoshlarning bo‘sh vaqti mazmunli 
tashkil etiladi.

To‘rtinchidan, kurash tarixiga oid manbalar, polvonlar haqidagi rivoyatlar va zamonaviy yutuqlarni 
birlashtirgan o‘quv-uslubiy materiallar yaratish foydali bo‘ladi.

Demak, milliy kurashni yoshlar tarbiyasining samarali modeli sifatida rivojlantirish ilmiy, amaliy va ma’naviy 
jihatdan dolzarb vazifa bo‘lib qoladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

